
Tórshavn, 19. februar 2007
Viðv. strategipappíri um vælferð  
Víst verður til teldupost dagfest 22. januar 2007, har strategipappír í sambandi við visjón 2015 um vælferð er sent Kommunusamskipan Føroya til hoyringar.

KSF um visjón 2015

KSF tekur fult undir við samlaðu Visjón 2015-ætlanini, og hevur felagsskapurin við áhugað viðgjørt ymsu visjónsætlanirnar og tær ítøkiligu strategiirnar, sum skotnar verða upp.

Aðalhugsjón KSF´s er burðardyggar og virkisførar kommunur, sum umsita øll viðurskifti av týdningi fyri borgaran. Sum krummtappurin í samfelagnum eru kommunurnar avgerandi partur fyri fólkastýrið, har nærleikin millum politikkara og borgara tryggjar betri tænastu, betri umsiting og betri møguleikar fyri virknari borgaraluttøku. 

Tað er tí umráðandi, at fleiri og týðandi uppgávuøki verða løgd út til kommunurnar komandi árini, tí hetta tryggjar eisini, at samfelagsmenningin fer fram á øllum økjum og kring alt landið. Ábyrgdarsterkar kommunur eru eisini av stórum týdningi fyri tær visjónir og strategiir, sum landið nú setir út í kortið, tí avgerandi fortreyt fyri at røkka málunum er, at tær eru væl og virðiliga kjølfestar í kommununum.

KSF um uppskot til strategi fyri vælferð
KSF tekur fult undir við aðalmálinum – at tryggja eitt gott samfelag fyri øll. Rætturin og atgongd til vælskipaðar vælferðartænastur skulu tryggjast, so at øll trívast, mennast og fjølgast í okkara landi, og KSF ivast ikki í, at luturin hjá kommununum í hesum verður at vaksa munandi komandi árini – hetta er í sjálvum sær eitt mál hjá KSF. 
Strategiskjalið fevnir um sera nógv og fjølbroytt øki innan almanna- og heilsumál, og skal KSF her nema við nøkur teirra, sum hava serligan áhuga fyri KSF.
Strategiskjalið staðfestir, at sektorábyrgd skal fremjast við netveksstýring á øllum samfelagsstigum fyri at tryggja samanhang í tænastuni. Hesum tekur KSF fult undir við, og skulu kommunurnar sjálvandi verða partur av hesum. 

Fyri KSF er tað eisini av miklum áhuga, at strategiskjalið mælir til, at allar tænastur á almanna-, heilsu – og skúlaøkinum, sum landið ætlar skulu liggja nær borgaranum, verða savnaðar í 6-8 økistænastudeplar kring landið. Sum dømi verður nevnt barnaverndar-, heilsufrøði- og kommunulæknatænasturnar.
Hetta er fult og heilt í samsvari við ætlanirnar hjá limakommununum í KSF, tá ið landið hevur lagt øll tey nevndu øki út til kommunurnar at umsita (barnaverndarøkið er sum kunnugt lagt út). KSF metir, at eisini forsorg (økisdeildirnar hjá Almannastovuni) og økispsykiatriin eiga at verða løgd út til kommunurnar og kundi hóskandi eisini hildið til í einum økistænastudepli.
Tað eru í kommununum – millum borgararnar á staðnum – at hesar skipanir virka, og tað er í kommununum, at áhugin og viljin til at tryggja og menna skipanirnar er størst og mest viðkomandi. 
Økistænastudeplarnir og tænasturnar eiga tí at vera undir kommunalum ræði, og á henda hátt verður eisini tryggjað eitt púra greitt uppgávu- og ábyrgdarbýtið bæði millum skipanirnar og millum land og kommunur, so sum strategiskjalið mælir til.
Vælferð og vælferðargransking

KSF tekur undir við teimum trimum yvirskipaðu málunum fyri vælferð og vælferðargransking – at vælferðarsamfelagið skal mennast, at gransking og vitan eru neyðug til tess at tryggja okkum eitt vælvirkandi heilsu- og almannaverk, og at skipað verður eitt Vælferðarráð.
Tá ið um ræður at menna vælferðarskipanir, sum serliga eru viðkomandi fyri kommunurnar, so er umráðandi at taka kommunurnar við í arbeiðið frá byrjan. Hetta tryggjar, at tað eru tær røttu loysnirnar og røttu skipanirnar, sum verða settar í verk.

Eisini kommunurnar eru týðandi partar av vitanargrundarlagnum fyri vælferðargransking í Føroyum. Tá eitt nú skúlaøkið og eldrarøktarøkið í næstum verða løgd til kommunurnar at umsita, so er úti í kommununum fyri tað fyrsta týðandi tilfar til staðar, sum skal savnast og skipast m.a. til granskingarendamál. 
Fyri tað næsta er úti í kommununum eisini ein týðandi tørvur á at fáa til vega hagtalslýsingar, frágreiðingar v.m., sum kunnu geva kommununum haldgóðar metingar um framtíðarútlit, so at betri ber til at stýra, raðfesta og skipa framtíðartørvin á tænastum og vælferðarskipanum annars.
KSF metir skilagott at seta eitt Vælferðarráð. Um tað skal verða sjálvstøðugt ráð er so nakað annað. Fleiri av strategiskjølunum fyri aðrar grundarsteinar í Visjón 2015 mæla eisini til at seta á stovn ymisk ráð við Búskaparráðnum sum fyrimynd. Kanska hevði verið skilabetri, um verandi Búskaparráð varð víðkað til eisini at fevna um vælferðarøkið.
Vælferð hjá børnum og ungum
KSF tekur eisini undir við yvirskipaðu málunum fyri vælferð hjá børnum og ungum – at arbeiðslív eigur at samvirka betur við barna- og familjulív, og at rættindi hjá børnum og ungum skulu styrkjast.
Sagt verður, at øllum avvarðandi myndugleikum skal áleggjast at gera uppskot til politikk á sínum økjum, ið hava við børn og ung at gera, at vera grundarlag fyri langtíðar heildarpolitikk, sum tryggjar børnum og ungum bestu umstøður at trívast og mennast í. 
KSF tekur undir við hesum og kann leggja afturat, at við teimum broytingum, sum neyðugar eru at fremja viðvíkjandi uppgávu- og ábyrgdarbýtinum millum land og kommunur, so verður tað orðaði barna- og ungdómspolitikkurin hjá kommununum, sum verður høvuðsgrundarlag fyri heildarætlanina. 

KSF tekur fult undir við, at skiftið millum barnaansing og fólkaskúla skal gerast smidligari, og at stirvnu fakmørkini á barnaansingarøkinum og fólkaskúlaøkinum eiga at verða burturtikin.
KSF er sannført um, at hetta verður munandi lættari at skipa, tá ið kommunurnar eisini umsita fólkaskúlaøkið, og harvið eru arbeiðsgevari hjá bæði pedagogunum og lærarunum. Tá fer veruliga at bera til at skipa eina gevandi og mennanndi innskúling, har pedagogar og lærarar virka á báðum økjum og sostatt fylgja tí einstaka barninum yvir fleiri ár. Hetta hevur ikki bara ávirkan á at fáa arbeiðslív at samvirka betur við barna- og familjulív, men fer eisini at styrkja sosialu og fakligu førleikarnar hjá næmingunum, tvs., at útbúgvingarskipanin kemur eisini at fáa ágóðan. 
Altavgerandi fortreytin fyri hesum er tó, at kommunurnar umsita skúlaøkið.

Strategiskjalið leggur eisini upp til, at ansingartrygd skal veitast øllum børnum, og at ansingartilboð skulu hóska til tørvin hjá tí einstøku barnafamiljuni. Víst verður m.a. á, at tað eisini skal bera til at fáa børnini ansað uttan fyri vanliga upplatingartíð, so at foreldur við skiftandi arbeiðstíðum skulu kunnu fáa børnini ansað á føstum stað og tryggum karmum um kvøldið og um náttina. 
KSF ásannar, at tørvur er á at víðka ansingina til eisini at fevna um ansing allan sólarringin. Hinvegin er greitt, at hetta er ikki kostnaðarfrítt fyri kommunurnar. Harumframt er eisini spurningur, um tað eru nóg mikið av dagrøktarum og pedagogum tøk til at nøkta henda tørvin. 
Vælferð hjá førleikatarnaðum

KSF tekur undir við teimum mongu málunum fyri vælferð hjá førleikatarnaðum. 

KSF tekur eisini fult undir við, at atkoman hjá rørslutarnaðum skal tryggjast. Kommunurnar eru fult greiðar yvir, at tær hava stóra ábyrgd á hesum øki bæði í mun til atkomu til stovnar og verkløg, í ferðsluni v.m. 
Til kunningar hava limakommunurnar í KSF fyri tíð síðan tikið stig til at tryggja, at arbeiðstakarar í sambandi við ný- og umbygginar v.m. hjá kommununum taka neyðug atlit til atkomuviðurskifti hjá fólki við skerdum førleika. 
Atkoman hjá blindum og deyvum til upplýsingar eitt nú frá kommununi um heimasíðuna er eisini týðandi táttur at fáa ment. KSF metir, at hetta kundi verið gjørt við skilagóðum samstarvi millum land og kommunur, so at stjórnarráðini, landsstovnar, kommunur og kommunalir stovnar í felag fingu skipað neyðugu tøkniligu amboðini hesum viðvíkjandi.
KSF tekur eisini undir við, at vit fáa ein so fjølbroyttan bústaðarmarknað sum gjørligt, ið ger tað møguligt hjá fólki við serligum tørvi at velja sær bústað, ið hóskar teimum. KSF metir tó týdningarmikið, at slík tilboð verða skipað kring alt landið.
Kommunurnar eru týðandi partur á arbeiðsmarknaðinum, og KSF tekur fult undir við, at arbeiðs- og útbúgvingarmøguleikarnir hjá førleikatarnaðum verða betraðir. Ein rúmligur arbeiðsmarknaður er fortreyt fyri, at flest øll kunnu gerast fíggjarliga sjálvbjargin, men sum eisini er av avgerandi týdningi fyri sjálvsvirði hins einstaka.

Strategiskjalið leggur upp til, at tørvsásett uppihaldsveiting til fólk, sum í eina tíð ikki kunnu lívbjarga sær, verður gjørd einklari við eitt nú við føstum upphæddum. KSF tekur fult undir við hesum – fyri kommunurnar verður tað stórur umsitingarligur lætti, um tøvsásetta forsorgarhjálpin vegna vantandi barnaansing verður umskipað til fasta upphædd. 

Eldravælferð
Víst standa stórar avbjóðingar fyri framman á eldraøkinum. KSF skal her nema við seinna málið fyri eldravælferð, nevnilliga, at eldrabústaðir og eldrarøkt skulu samantvinnast betur, og at tørvurin á eldrabúplássum skal verða nøktaður.
KSF hevur í mong ár eftirlýst eitt greitt uppgávu- og ábyrgdarbýti millum land og kommunur á eldraøkinum. Strategiskjalið staðfestir, at hetta skal fremjast. KSF metir, at greitt uppgávu- og ábyrgdarbýti millum land og kommunur á eldraøkinum er av avgerandi týdningi fyri menningina av mongu tættunum í eldravælferðini í framtíðini.
At skipa eldraøkið, rakstur av búplássum og rættindi teirra eldru v.m. í serstakari eldralóg, tekur KSF eisini undir við. KSF skal tó leggja afturat, at tað er umráðandi, at kommunurnar verða tiknar við í hetta týðandi lóggávuarbeiðið frá byrjan. 

Sambært strategiskjalinum skal tørvurin á eldrabúplássum verða nøktaður í 2010. Tá eru økini kring landið javnt útbygt, hvat búplássum viðvíkur. At savna eldrarøktina í samanhangandi tænastueindir metir KSF vera skilagott. Tó hevur strategiskjalið einki itøkiligt boð uppá, hvussu uppgávu- og ábyrgdarbýtið millum land og kommunur skal skipast hesum viðvíkjandi.  
Sagt verður, at eldrarøktin skal verða skipað í samanhangandi tænastueindir, samansettar av heimatænastuni, eldrasambýlum og ellis- og røktarheimum. Hesar tænastueindir skulu koma í staðin fyri verandi sjálvsognarstovnar og skulu verða skipaðar undir felags leiðslu. Her skal viðmerkjast, at flestu av stovnunum er kommunalir.
Tað er gamalt mál hjá KSF, at kommunurnar skulu umsita eldrarøktarøkið. KSF metir tíðina verða komna hartil, at landið og kommunurnar nú fara undir at fyrireika og fyriskipa at seta í verk útleggingina av hesum tænastueindum – tvs. heimatænastan, eldrasambýli og ellis- og røktarheim eins væl og umsorgararbeiði – til kommunurnar at umsita. 
Tað eru bert kommunurnar, ið kenna veruliga staðbundna tørvin og ynskini. KSF ivast tí ikki í, at ein eldralóg, har landið setir tænastukrøvini og annars hevur lógar- og fyrisitingarliga eftirlitið v.m. um hendi, og har kommunurnar umsita økið og sjálvar hava myndugleika til at raðfesta tænastuveitingarnar hægri enn minstukrøvini í lógini, fer at tryggja eina munandi betri eldrarøktartænastu, sum harumframt er í samljóði við tann staðbundna tørvin. 
Ein annar týðandi fyrimunur er, at kommunala umsitingin av økinum er nógv betri før fyri at tryggja eina betri samskipan millum ymsu tænastueindirnar og harvið tryggja bestu gagnnýtsluna av peningaliga einsvæl og starvsfólkaliga tilfeinginum.

KSF mælir tí til, at landið og kommunurnar sum skjótast fara undir skipaða tilgongd at leggja eldrarøktarøkið út til kommunurnar at umsita.
Fólkaheilsa og heilsuverk
KSF tekur sum heild undir við málunum, ið sett verða í sambandi við, at heilsa skal vera tilvitaður partur av lívshátti okkara, so at fólkaheilsan sum heild batnar. Nøkur lýti eru tó.
Strategiskjalið tykist leggja upp til, at tað nú er myndugleikauppgáva at tryggja børnum í dagansing og skúlum heilsugóðan kost, frukt v.m. KSF tekur bert lutvíst undir við hesum, tí á hesum øki er eisini ein týdningarmikil foreldraábyrgd at taka hædd fyri, og sum skal takast í álvara. Fatan okkara er, at myndugleikauppgávan á hesum øki snýr seg meira um upplýsing og hugburðseggjan.
At kringsumstøðurnar at eta – eitt nú matarhøllir í skúlum – kundu verið betri, er eyðsæð, tá hetta ikki hevur verið partur av flestu skúlabyggingum higartil. At umbyggja verandi skúlar til endamálið kann gerast kostnaðarmikið, men fyri komandi skúlar eiga matarumstøðurnar at verða tiknar við í byggiætlanirnar.

Málini fyri rørslu og likamsvirkni fevna víða alt frá rørsluætlanum fyri børn í dagstovnum og skúlum til skipaða kropsvenjingar á almennum arbeiðsplássum. Hetta fyrra ber ivaleyst til, men um almenn arbeiðspláss skulu innrættast við kropsvenjingarstøð, so setir hetta fyri tað fyrsta nýggj krøv til hølini, sum í flesum førum eru leigaði – eitt nú umklæðingar- og baðihentleikar, útlufting v.m. 
Hetta setir eisini nýggj krøv til arbeiðsgevaran, tí skal hetta inn í sáttmálarnar á arbeiðsmarknaðinum sum vunnin rættindi arbeiðstakarans og harvið gjaldast av stovnsrakstrinum?

Strategiskjalið sigur víðari, at ein ítøkilig ætlan um súkklubreytir skal gerast, so til ber hjá fólki at súkkla trygt til og frá arbeiði innan 2009. Hesin málsetningur, so sum hann er orðaður og so dámligur hann annars er, er burtur í vón og viti. Meginparturin av føroysku vegakervinum serliga í bygdum øki er ikki bygt á ein hátt, at til ber at gera súkklubreytir afturat uttan at taka fjøld av húsum, urtagørðum v.m. burtur. Og so als ikki innan 2009. Tá tað kemur til nýggjar útstykkingar er støðan møguliga ein onnur. Endamálið – at gera fleiri súkklubreytir eins væl og gongubreytir er hinvegin gott, men tá má gerast við skili.
Einki verður nevnt um, at landið skal gera súkklu- og gongubreytir framvið landsvegunum. Tað eru tey, sum bæði súkkla og ganga eftir landsvegnum. Landið átti – um ikki beinleiðis av fólkaheilsuorsøkum, so av ferðslurtrygdarligum orsøkum – at gjørt nakað við tann spurningin.
Strategibólkinum til kunningar hevur strategibólkurin fyri infrakervið á síðu 13 í teirra strategiskjali nakrar meira veruleikakendar málsetningar fyri súkklubreytir í Føroyum. KSF mælir til, at málsetningarnir hjá vælferðarstrategibólkinum verða lagaðir eftir hesum.
Deilmál er, at ymsu partarnir av heilsuverkinum eiga at verða samskipaðir undir einum hatti og eiga at samarbeiða betur. Sagt verður, at verandi býtið í primert og sekundert heilsuverk er grundað á siðvenju og samfelagsligar umstøður, sum nú eru burtur – m.a. tí, at fólk hava fingið bil og telefon (!!!), og tí er ikki sami tørvur á primera heilsuverkinum í nærumhvørvinum. 

KSF er als ikki samt í hesi niðurstøðu. Nærumhvørvið er ikki horvið hóast bilin og telefonina, tí sanniliga eru kommunurnar nærumhvørvið fyri allar borgararnar í kommununi. Og strategiin um at skipa økistænastudeplar er júst fráboðan um, at tað er í nærumhvørvinum, at tænastan verður veitt best. 

So hetta hongur als ikki saman og er ikki grundarlag fyri at leggja saman primera og sekundera heilsuverki undir eina leiðslu. KSF tekur heldur ikki undir við hesi ætlan. 

Primera heilsuverkið – kommunulæknar og heilsufrøðiliga skipanin í barnatænastuni, eru sjálvsagdir partar av kommunalu heilsutænastuni, og sum kunnu skipast í kommunalu økistænastudeplunum, ið áður eru umrøddir (á s. 1-2 í hesum skjali). At primera heilsuverkið ella heilsutænastan kemur undir kommunalt ræði, har tað av røttum hoyrir heima, forðar á ongan hátt fyri at betra um samarbeiðið við sekundera heilsuverkið, tvs. sjúkrahúsverkið. Heldur tvørturímóti.
Eins og áður nevnt eigur Økispsykiatriin eisini at verða løgd til kommunurnar at umsita.

Samanumtikið
Samanumtikið, so metir KSF nógvar góðar og positivar ætlanir vera at finna í strategiini fyri mongu vælferðarøkini. Vit hava tó víst á nøkur mál og sjónarmið, sum tað er av alstórum týdningi fyri limakommunurnar í KSF at gera vart við til tess at beina ætlanirnar á ta røttu kósina fram ímóti vælferðarvisjónini. 
KSF tekur fegið virknan lut í hesum.
Vinarliga vegna Kommunusamskipan Føroya

Heðin Mortensen
/Jóan Petur Hentze

